
	1. Նախագծի 1-ին կետով նախատեսվում է ՀՀ օրենսդրությամբ սահմանված կարգով 2025 թվականի մայիսի 10-ից լուծարել «Գավառի մանկատուն» ՊՈԱԿ-ը (այսուհետ՝ Կազմակերպություն): Միաժամանակ նախագծի 2-րդ կետով նախատեսվում է 15-օրյա ժամկետում ապահովել Կազմակերպության լուծարման աշխատանքներն իրականացնելու նպատակով լուծարման հանձնաժողովի ստեղծումը: Նախագծի 3-րդ կետի 2-րդ ենթակետով նախատեսվում է լուծարման հանձնաժողովի ստեղծումից հետո մեկամսյա ժամկետում ապահովել Կազմակերպության համապատասխան փաստաթղթերի և գույքի, այդ թվում՝ դրամական միջոցների և գույքային իրավունքների հանձնումը լուծարման հանձնաժողովին, իսկ 4-րդ ենթակետով՝ լուծարման աշխատանքներն ավարտելուց հետո մեկամսյա ժամկետում սահմանված կարգով ապահովել Կազմակերպության գործունեության դադարեցման պետական գրանցումը: Հաշվի առնելով վերոգրյալը՝ կարծում ենք, որ վերոնշյալ ժամկետների համադրման արդյունքում հնարավոր չի լինի 1-ին կետի համաձայն 2025 թվականի մայիսի 10-ից լուծարել «Գավառի մանկատուն» ՊՈԱԿ-ը և առաջարկում վերանայել 1-ին կետով սահմանված ժամկետը:
	Չի ընդունվել։
Անհրաժեշտ է նկատի ունենալ, որ 2025 թվականի մայիսի 26-ին (ժամկետը փոխվել է) Կազմակերպությունը լուծարվելու է, այսինքն, սկսվելու է լուծարման գործընթացը։ Մինչ այդ անհրաժեշտ  է ապահովել երեխաների ուղեգրումը և դրանից բխող անհրաժեշտ աշխատանքների իրականացումը։  Իսկ նշված ժամկետից հետո արդեն իսկ կսկվի իրականացվել լուծարման ավարտին հասցնելու հետ կապված ՀՀ օրենսդրությամբ սահմանված այլ աշխատանքները։

	2. Նախագծի 5-րդ կետով սահմանված է, որ լուծարման գործընթացի ավարտից հետո պարտատերերի պահանջները բավարարելուց հետո մնացած Կազմակերպության շարժական գույքը կամրացվի ՀՀ աշխատանքի և սոցիալական հարցերի նախարարությանը ..., իսկ նշված գործընթացից հետո ավել մնացած գույքը կնվիրաբերվի համայնքների ղեկավարների աշխատակազմերին ...: Սակայն հարկ է նշել, որ «Պետական ոչ առևտրային կազմակերպությունների մասին» օրենքի 25-րդ հոդվածի 4-րդ կետի համաձայն՝ Պետական կազմակերպության լուծարման դեպքում պետական կազմակերպության պարտատերերի պահանջները բավարարելուց հետո մնացած գույքն ուղղվում է պետական բյուջե:
	Չի ընդունվել է։
«Պետական ոչ առևտրային կազմակերպությունների մասին» օրենքի 25-րդ հոդվածի 4-րդ կետի համաձայն՝ պետական կազմակերպության լուծարման դեպքում պետական կազմակերպության պարտատերերի պահանջները բավարարելուց հետո դրամական միջոցները փոխանցվում են պետական բյուջե, իսկ այլ գույքը սեփականության իրավունքով փոխանցվում է Հայաստանի Հանրապետությանը՝ ի դեմս Կառավարության, բացառությամբ օրենքով սահմանված դեպքերի: Այսինքն, նշված հոդվածի կարգավորմամբ դրամական միջոցներն են ուղղվում պետական բյուջե, որը և նախատեսված է Նախագծով։ Իսկ գույքը, ՀՀ-ը՝ ի դեմս Կառավարության, ամրացնում է ՀՀ ԱՍՀՆ-ին՝ պետական աջակցության ծրագրերի իրականացման նպատակով։ Նախագծից հանվել են «իսկ նշված գործընթացից հետո ավել մնացած գույքը նվիրաբերել համայնքների ղեկավարների աշխատակազմերին՝ համայնքներում բնակվող սոցիալապես անապահով ընտանիքներին նվիրաբերելու նպատակով» բառերը։

	2. ՎԱՐՉԱՊԵՏԻ ԱՇԽԱՏԱԿԱԶՄԻ ԻՐԱՎԱԲԱՆԱԿԱՆ ՎԱՐՉՈՒԹՅՈՒՆ

	1. Նախագծի նախաբանում բացակայում է օրենքի այն դրույթը, որը Կառավարությանը լիազորում է նախագծի 2-րդ կետով սահմանված լուծարման աշխատանքներն իրականացնելու նպատակով ստեղծել լուծարման հանձնաժողով:
	Ընդունվել է։
Նախագիծը խմբագրվել է։

	2. Ներկայացված նախագծի 3-րդ կետի 1-ին ենթակետով սահմանվում է՝ պետական բյուջեում վերաբաշխում կատարելուց հետո երկշաբաթյա ժամկետում ՀՀ օրենսդրությամբ սահմանված կարգով կնքել հուշագիր և դրամաշնորհի պայմանագիր «ՍՕՍ-Մանկական Գյուղեր» հայկական բարեգործական հիմնադրամի հետ: Գտնում ենք, որ ներկայացված առաջարկը անհրաժեշտ է դիտարկել «Կառավարչական իրավահարաբերությունների կարգավորման մասին» օրենքի 5-րդ հոդվածի և «Գնումների մասին» օրենքի 2-րդ հոդվածի կարգավորումների համատեքստում:Միևնույն ժամանակ, հարկ է նկատել, որ «Հայաստանի Հանրապետության 2025 թվականի պետական բյուջեի մասին» օրենքի 7-րդ հոդվածի 18-րդ մասի համաձայն՝ 2025 թվականի պետական բյուջեից դրամաշնորհներն իրավաբանական անձանց տրամադրվում են ՀՀ օրենսդրությամբ սահմանված մրցույթի ընթացակարգով, բացառությամբ այն դեպքերի, երբ այդ միջոցների հաշվին ծրագրերի և միջոցառումների իրականացումը կարող է իրականացվել միայն կոնկրետ իրավաբանական անձի միջոցով` բացառիկության հանգամանքով պայմանավորված, որի պարագայում ծանրակշիռ հիմնավորման կարիք ունի ծրագրի իրականացումը «ՍՕՍ-Մանկական Գյուղեր» հայկական բարեգործական հիմնադրամին վերապահելու բացառիկությունը:
	Ընդունվել է։
Հիմնավորումը խմբագրվել է։

	3. Նախագծի նույն կետում որոշակիացման անհրաժեշտություն ունի հուշագիր կնքելը, հաշվի առնելով, որ բացահայտված չեն վերջինիս բովանդակությունն ու իրավական հիմքերը:
	Ընդունվել է ի գիտություն։
Մեկ այլ փաթեթով առաջարկվում է Հայաստանի Հանրապետության կառավարության 2015 թվականի սեպտեմբերի 25-ի «Երեխաների խնամքի տրամադրման կարգը և պայմանները սահմանելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N 1112-Ն որոշման մեջ լրացնել կարգավորում այն մասին, որ՝  «Ընտանեկան միջավայրին մոտ խնամք տրամադրող կազմակերպությունները պետական աջակցությամբ իրականացվող ծրագրերում կարող են ընդգրկվել Հայաստանի Հանրապետության աշխատանքի և սոցիալական հարցերի նախարարության հետ կնքված հուշագրի հիման վրա, իսկ «Սոցիալական աջակցության մասին» 2024 թվականի հոկտեմբերի 24-ի N ՀՕ-414-Ն օրենքի 59-րդ հոդվածի 8-րդ մասում նախատեսված ժամկետի ավարտից հետո՝ միայն հավաստագրվելու դեպքում։ 
Ուստի, Նախագծում սահմանվել է համապատասխան կարգավորումը։ 
«Սոցիալական աջակցության մասին» 2024 թվականի հոկտեմբերի 24-ի ՀՕ-414-Ն օրենքն ուժի մեջ է մտել 2024 թվականի նոյեմբերի 14-ից։ Նշված օրենքի 59-րդ հոդվածի 3-րդ մասի համաձայն՝ օրենքից բխող ենթաօրենսդրական նորմատիվ իրավական ակտերն ընդունվում են օրենքն ուժի մեջ մտնելուց հետո՝ 24 ամսվա ընթացքում։ Ընդ որում, խնամքի տրամադրման չափորոշիչները, համաձայն նույն օրենքի, պետք է սահմանվեն ՀՀ ԱՍՀ նախարարի հրամանով, որից հետո կազմակերպությունները սահմանված ժամկետում ենթակա են հավաստագրման։ Ուստի, այս անցումային փուլում նախատեսվում է պետական աջակցությամբ ծրագրերում ընդգրկել այն կազմակերպություններին, որոնք ունեն կնքված հուշագիր ՀՀ ԱՍՀՆ-ի հետ՝ մինչև համապատասխան չափորոշիչների սահմանումը։ Հուշագրով կնախատեսվեն կողմերի հիմնական իրավունքներն ու պարտականությունները։

	4. Նախագծի 4-րդ կետի 2-րդ ենթակետով նախատեսվում է «Հանրակացարաններ» ՊՈԱԿ-ի հետ կնքել անհատույց օգտագործման իրավունքով տրամադրման մասին պայմանագրեր: Հարկ է նկատել, որ անհատույց օգտագործման վերաբերյալ հարաբերությունները անհրաժեշտ է դիտարկել գույքի անհատույց օգտագործման իրավունքով տրամադրման վերաբերյալ առկա իրավակարգավորումների շրջանակներում:
	Ընդունվել է ի գիտություն։
«Պետական գույքի կառավարման մասին» օրենքի 30-րդ հոդվածի 5-րդ մասի համաձայն՝ պետական ոչ առևտրային կազմակերպություններին պետական գույքն անհատույց օգտագործման է տրամադրվում «Պետական ոչ առևտրային կազմակերպությունների մասին» Հայաստանի Հանրապետության օրենքի, իսկ ջրօգտագործողների ընկերություններին և ջրօգտագործողների ընկերությունների միություններին՝ «Ջրօգտագործողների ընկերությունների և ջրօգտագործողների ընկերությունների միությունների մասին» Հայաստանի Հանրապետության օրենքի դրույթներին համապատասխան՝ լիազորված պետական կառավարման մարմնի կողմից: «Պետական ոչ առևտրային կազմակերպությունների մասին» օրենքի 5-րդ հոդվածի համաձայն՝ հիմնադիրը կարող է պետական կազմակերպությանն անժամկետ և անհատույց օգտագործման իրավունքով ամրացնել ցանկացած գույք: Հիմնադիրն իրավունք ունի հետ վերցնել իր կողմից պետական կազմակերպությանն ամրացված գույքը:
Հիմք ընդունելով նշված կարգավորումները՝ գտնում ենք, որ Նախագիծը բխում է գործող օրենսդրությունից (նախագծում կատարվել է փոփոխություն, մասնավորապես՝ անշարժ գույքը հանձնվելու է «Օթևան» ՊՈԱԿ-ին)։

	5. Նախագծի 5-րդ կետով սահմանվում է՝ լուծարման գործընթացի ավարտից հետո պարտատերերի պահանջները բավարարելուց հետո մնացած Կազմակերպության շարժական գույքը ամրացնել ՀՀ աշխատանքի և սոցիալական հարցերի նախարարությանը (...), իսկ նշված գործընթացից հետո ավել մնացած գույքը նվիրաբերել համայնքների ղեկավարների աշխատակազմերին (...): Նշված առաջարկը չի համապատասխանում «Պետական ոչ առևտրային կազմակերպությունների մասին» օրենքի 25-րդ հոդվածի 4-րդ կետին:
	Ընդունվել է։
Նախագծից հանվել  է «իսկ նշված գործընթացից հետո ավել մնացած գույքը նվիրաբերել համայնքների ղեկավարների աշխատակազմերին՝ համայնքներում բնակվող սոցիալապես անապահով ընտանիքներին նվիրաբերելու նպատակով» բառերը։

	3. ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ

	««ՍՕՍ-Մանկական Գյուղեր» հայկական բարեգործական հիմնադրամի հետ դրամաշնորհի պայմանագիր կնքելու և «Գավառի մանկատուն» պետական ոչ առևտրային կազմակերպությունը լուծարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 3-րդ կետի համաձայն՝ նախատեսվում է կնքել հուշագիր և դրամաշնորհի պայմանագիր «ՍՕՍ-Մանկական Գյուղեր» հայկական բարեգործական հիմնադրամի հետ՝ հինգ տարի ժամկետով՝ Կազմակերպությունում խնամվող երեխաների խնամքն ու դաստիարակությունն ապահովելու նպատակով և ապահովել Կազմակերպությունում խնամվող երեխաների վերաուղեգրումը ու տեղափոխումը «ՍՕՍ-Մանկական Գյուղեր» հայկական բարեգործական հիմնադրամի Կոտայքի մասնաճյուղ: Նույն կետի «բ» պարբերության համաձայն՝ նախատեսվում է, որ «ՍՕՍ-Մանկական Գյուղեր» հայկական բարեգործական հիմնադրամի համար դրամաշնորհի պայմանագրի շրջանակներում կիրառելի չեն «Գնումների մասին» օրենքը և դրանից բխող օրենսդրությունը: Նշվածից բխում է, որ պետության հոգածության ներքո գտնվող երեխաները վերոնշյալ հուշագրի և դրամաշնորհի պայմանագրի շրջանակում վերաուղեգրվելու, այլ կերպ ասած՝ փոխանցվելու են «ՍՕՍ-Մանկական Գյուղեր» հայկական բարեգործական հիմնադրամին (այսուհետ՝ նաև Հիմնադրամ), ինչն, ըստ էության, նշանակելու է, որ «Գավառի մանկատուն» պետական ոչ առևտրային կազմակերպությունում (այսուհետ՝ նաև Գավառի մանկատուն) գտնվող երեխաների խնամքով զբաղվելու է Հիմնադրամը: Վերոգրյալի կապակցությամբ գտնում ենք, որ պետական կազմակերպության լուծարման և երեխաներին այլ հիմնադրամ վերաուղեգրման գործընթացն անհրաժեշտ է քննարկման առարկա դարձնել տարբեր խնդիրների համատեքստում: Գտնում ենք, որ Նախագծով ներդրվող գաղափարն անհրաժեշտ է քննարկման առարկա դարձնել հիմնավորվածության տեսանկյունից՝ առանձնահատուկ շեշտադրելով այն հանգամանքը, որ պետության հոգածության ներքո գտնվող երեխաների՝ Հիմնադրամին փոխանցմամբ ներդրվում է մի գործընթաց, երբ առանց ծնողական խնամքի մնացած երեխաների առնչությամբ պետության ունեցած պարտավորությունների փոխանցում է կատարվում մասնավոր հատվածի: Այս առումով թեև պետությունը շարունակելու է հատկացնել ֆինանսական միջոցներ երեխաների խնամքն ու դաստիարակությունը կազմակերպելու համար, սակայն փաստացիորեն ազատված է լինելու երեխաների խնամքի իրականացման բուն գործընթացից, ինչը խնդրահարույց է հատկապես այն հաշվառմամբ, որ ինչպես միջազգային պարտավորություններից բխող, այնպես էլ ներպետական օրենսդրությամբ ամրագրված նորմերի շրջանակում նշված երեխաների խնամքի իրականացման ապահովումը պետության պարտավորությունն է: Նախագծով ներկայացված չէ նաև, թե ինչ ուսումնասիրություններ են կատարվել երեխաների վրա նշված գործընթացի ազդեցության տեսանկյունից: Հատկապես էական նշանակություն ունի, թե պետությունն ինչ վերահսկողական մեխանիզմների է տիրապետելու և բացի այդ,  արդյոք գործընթացի արդյունավետությունն ու կիրառված լուծման բոլոր հնարավոր հետևանքներն ամբողջ ծավալով գնահատված են: Խնդրահարույց ենք դիտարկում նման կարևորության գործընթացի մեկնարկումն առանց փորձնական փուլի իրականացման, որը թույլ կտար համոզվելու, որ առաջացող հետևանքները կառավարելի են: 
Գտնում ենք նաև, որ անհրաժեշտ է համեմատության մեջ գնահատել Գավառի մանկատան և Հիմնադրամի կանոնադրական նպատակները, մասնավորապես՝ Գավառի մանկատան կանոնադրական նպատակն առանց ծնողական խնամքի մնացած 3-18 տարեկան երեխաների շուրջօրյա լրիվ խնամքի, երկարաժամկետ կամ որոշակի ժամկետով կացարանով ապահովումն է, մինչդեռ Հիմնադրամի նպատակն է այլընտրանքային խնամքի ապահովումն ու կանխարգելումը: Հիմնադրամը նպատակամղված է ապահովել երեխայի ընտանիքում ապրելու վերականգնմանն ուղղված համալիր միջոցառումների իրականացումը, ինչպես նաև մանկալքության կանխարգելումը: Հաշվի առնելով վերոգրյալը՝ գտնում ենք, որ լրացուցիչ քննարկման առարկա պետք է դարձնել, թե արդյոք Հիմնադրամի կանոնադրական գործառույթները թույլ տալիս են ամբողջ ծավալով և սահմանված ժամկետում ապահովել Գավառի մանկատնից ուղեգրման ենթակա երեխաների խնամքը, ինչպես նաև նրանց այլ ընտանիքներում վերաինտեգրման գործընթացը:
Բացի այդ, պետք է նկատել, որ քննարկվող դեպքը դասական պայմանագրային հարաբերությունների համատեքստում չէ և հարաբերությունների կարգավորման առանցքում երեխան է, ինչով պայմանավորված պետք է սահմանվեն այն բոլոր հնարավոր մանրամասները, որոնք կբացառեն այնպիսի իրավիճակների առաջացումը, երբ վտանգի տակ կարող է դրվել երեխայի լավագույն շահը: Նշվածի առնչությամբ գտնում ենք, որ հիշյալ գործընթացի դրույթները սահմանված են ոչ բավարար հստակությամբ և այն անհրաժեշտ ու բավարար մանրամասներով, որոնք հնարավորինս կնվազեցնեն ռիսկերն ու կառավարելի կդարձնեն առաջացող խնդիրները: Օրինակ՝ պարզ չէ, թե ինչ է տեղի ունենալու երեխաների հետ այն դեպքում, երբ նշված 5 տարի ժամկետից շուտ Հիմնադրամը չկարողանա ապահովել երեխաների խնամքը: Վերոնշյալի հետ կապված՝ կարելի է նշել, որ պայմանագրի ժամկետային կարգավորումը չի երաշխավորում առանց ծնողական խնամքի մնացած երեխաների համար խնամքի շարունակականության ապահովման սկզբունքը: Թեև Նախագիծ 1-ին կից ներկայացված հիմնավորման հիմքում դրվել է «երեխայի լավագույն շահը», կարծում ենք, որ երեխաների խնամքն ու դաստիարակությունը Հիմնադրամին փոխանցելը հանգեցնում է պետության վերահսկողության թուլացմանը և այս առումով Նախագիծ 1-ի դրույթները վերանայման կարիք ունեն: Նկատի ունենալով նաև այն, որ «Հայաստանի վերափոխման ռազմավարություն 2050» ռազմավարական փաստաթղթի հիմնական նպատակներից մեկն առանց ծնողական խնամքի մնացած երեխաների դուրսբերումն է շուրջօրյա հաստատություններից և ընտանիքների վերամիավորումը, այնուամենայնիվ Գավառի մանկատան լուծարման և երեխաների ուղեգրման պայմաններում պետք է երաշխավորել երեխաների իրավունքների խնամքի և դաստիարակության պատշաճ ապահովումը: 
Նշվածի համատեքստում հարկ է վկայակոչել Միավորված ազգերի կազմակերպության «Երեխայի իրավունքների մասին» Կոնվենցիայի 3-րդ հոդվածի 1-ին մասի կարգավորումը, որի համաձայն՝
«Երեխաների նկատմամբ բոլոր գործողություններում, անկախ այն բանից, թե դրանք ձեռնարկվում են սոցիալական ապահովության հարցերով զբաղվող պետական կամ մասնավոր հիմնարկների, դատարանների, վարչական կամ օրենսդրական մարմինների կողմից, առաջնահերթ ուշադրություն է դարձվում երեխայի լավագույն շահերին:»:
Նույն կոնվենցիայի 20-րդ հոդվածի 1-ին մասի համաձայն՝
«Ժամանակավորապես կամ մշտապես իր ընտանեկան միջավայրից զրկված կամ իր լավագույն շահերի տեսակետից այդպիսի միջավայրում մնալ չկարողացող երեխան պետության կողմից տրամադրվող հատուկ պաշտպանության և օգնության իրավունք ունի:»:
Պարզ չեն նաև հիշյալ գործընթացի արդյունքում կիրառվող մոդելի վերահսկման մեխանիզմները: Հարկ է նկատել, որ պատշաճ վերահսկողական գործիքակազմի առկայությունը ապահովելու է ամբողջ գործընթացի իրականացման փուլերում հնարավոր անօրինական գործողությունների բացառումը: Ավելին, «Պետական ոչ առևտրային կազմակերպությունների մասին» օրենքի 23-րդ հոդվածի համաձայն՝ պետական կազմակերպության գործունեության նկատմամբ վերահսկողությունն իրականացնում են հիմնադիրը, լիազորված պետական մարմինը, հիմնադրի կողմից լիազորված, ինչպես նաև օրենքով նախատեսված այլ պետական կառավարման մարմինները: Ինչ վերաբերում է հիմնադրամների նկատմամբ վերահսկողությանը՝ հարկ է նկատի ունենալ «Հիմնադրամների մասին» օրենքի 38-րդ հոդվածը, որի 1-ին մասի համաձայն՝ Հիմնադրամի կողմից օրենքի պահանջների կատարման նկատմամբ վերահսկողությունն իրականացնում է Պետական եկամուտների կոմիտեն, իսկ օրենքով սահմանված դեպքերում՝ նաև այլ իրավասու պետական մարմինները՝ իրենց իրավասություններին և ստուգումների ու ուսումնասիրությունների՝ օրենքով նախատեսված ընթացակարգերին համապատասխան: Հետևապես, երեխաների վերաուղեգրման դեպքում պարզ չէ, թե կարող է արդյոք ապահովվել երեխաների իրավունքների երաշխավորման հարցում պատշաճ պետական վերահսկողություն:
	Ընդունվել է ի գիտություն։
Նախագիծը բազմիցս քննարկվել է հնարավոր ռիսկերի վերհանման և այն իրագործելու հիմնավորվածության և անհրաժեշտության տեսանկյունից։ Նախագծով «ՍՕՍ-Մանկական Գյուղեր» հայկական բարեգործական հիմնադրամին (այսուհետ՝ Հիմնադրամ) ԱԾԽՄ երեխաների խնամքի իրականացման գործառույթը պատվիրակելով՝ պետությունը շարունակելու է իրականացնել իր պարտականությունը։ Այժմ մի շարք գործառույթներ նույնպես իրականացվում են պատվիրակման միջոցով՝ հաշվի առնելով պետության առկա ռեսուրսները (տարեցների, հաշմանդամություն ունեցող անձանց խնամք, երեխաների ցերեկային կենտրոններում խնամք և այլն)։ Սակայն պատվիրակման արդյունքում պետությունը շարունակում է իրականացնել պատշաճ վերահսկողություն և ՀՀ օրենսդրության պահանջների կամ պայմանագրային պարտականությունների չկատարման դեպքում՝ ձեռնարկում և ձեռնարկելու է անհրաժեշտ գործողություններ։ Նախագծի նպատակն է ապահովել ԱԾԽՄ երեխաներին ընտանեկան տիպի խնամքով՝ որպիսի պարտավորություն նախատեսված է միջազգային փաստաթղթերով և ներպետական օրենսդրությամբ, ինչպես նաև այն բխում է երեխայի լավագույն շահից։ Նախագիծը կազմելիս հաշվի է առնվել ինչպես ՍՕՍ-Մանկական Գյուղերի միջազգային փորձը, այնպես էլ Հիմնադրամի՝ ՀՀ-ում տարիների փորձը, կատարված աշխատանքները, որոնք ներկայացված են Նախագծի հիմնավորման և փաթեթի կից այլ փաստաթղթերի մեջ։ Հիմնադրամի հետ ԱՍՀՆ տարիներ շարունակ համագործակցել է և շարունակում է համագործակցել։  Գործընթացը սկսելուց առաջ ԱՍՀՆ ներկայացուցիչները հանդիպում են ունեցել Գավառի մանկատանը խնամք ստացող երեխաների հետ, քննարկել գործընթացը և ստացել նրանց իրազեկ համաձայնությունը՝ հաստատությունից դուրս գալու և ընանեկան տիպին մոտ խնամք ստանալու վերաբերյալ։ ԱՍՀՆ ներկայացուցիչները հանդիպել և զրուցել են նաև Գավառի մանկատան աշխատողների հետ։ Հարկ է նկատի ունենալ, որ Հիմնադրամի կանոնադրական խնդիրներից է նաև ԱԾԽՄ երեխաներին ընտանեկան տիպի խնամքի տրամադրումը, որը հավաստվում է մի շարք փաստաթղթերով։ Նշենք նաև, որ մի շարք դեպքերում, մինչև սույն գործընթացի սկսելը, ԱՍՀՆ-ի կողմից ԱԾԽՄ երեխաներ են ուղեգրվել Հիմնադրամ՝ երեխաների խնամք իրականացնելու նպատակով։
Նախագծի ընդունման արդյունքում նախատեսվում է 5 տարիների ընթացքում ապահովել ԱԾԽՄ երեխաների վերադարձը կենսաբանական ընտանիք, կամ ապահովել  մերձավոր ազգականների կողմից նրանց խնամակալության կամ հոգաբարձության հանձնումը։ Իսկ նշվածի անհնարինության դեպքում կձեռնարկվեն միջոցներ երեխաներին ընտանեկան տիպի խնամքի ապահովման ուղղությամբ՝ օրենսդրությամբ սահմանված այլ այլընտրանքային խնամքի միջոցով (խնամատար ընտանիք, որդեգրում և այլն), իսկ դրա անհնարինության դեպքում՝ Հիմնադրամի կամ այլ կազմակերպության միջոցով։ Ինչ վերաբերում է վերահսկողությանը, ապա ԱՍՀՆ իրականացնելու է և կիրառելու է նույն վերահսկողական մեխանիզմները, ինչն իրականացնում է մնացած դրամաշնորհի պայմանագրերի շրջանակում։











	Նախագծի 3-րդ կետի 1-ին ենթակետի «բ» պարբերության համատեքստում պարզաբանման կարիք ունի այն հարցը, թե գնումների վերաբերյալ օրենսդրության կիրառելի չլինելու դեպքում քննարկման առարկա գործընթացներն ինչ իրավական ակտերի շրջանակում են կարգավորվելու:
	Ընդունվել է։ 
Նշված կետը նախագծից հանվել է։

	Նախագծի 3-րդ կետի 1-ին ենթակետով հանձնարարվում է Հայաստանի Հանրապետության աշխատանքի և սոցիալական հարցերի նախարարին պետական բյուջեում վերաբաշխում կատարելուց հետո երկշաբաթյա ժամկետում Հայաստանի Հանրապետության օրենսդրությամբ սահմանված կարգով կնքել հուշագիր և դրամաշնորհի պայմանագիր «ՍՕՍ-Մանկական Գյուղեր» հայկական բարեգործական հիմնադրամի հետ՝ հինգ տարի ժամկետով՝ Կազմակերպությունում խնամվող երեխաների խնամքն ու դաստիարակությունն ապահովելու նպատակով և ապահովել Կազմակերպությունում խնամվող երեխաների վերաուղեգրումը ու տեղափոխումը «ՍՕՍ-Մանկական Գյուղեր» հայկական բարեգործական հիմնադրամի Կոտայքի մասնաճյուղ, երեխաների անձնական գործերի հանձնումը «ՍՕՍ-Մանկական Գյուղեր» հայկական բարեգործական հիմնադրամին։ (…)
Այսպես, «Հայաստանի Հանրապետության 2025 թվականի պետական բյուջեի մասին» օրենքի 7-րդ հոդվածի 18-րդ մասի համաձայն՝ Հայաստանի Հանրապետության 2025 թվականի պետական բյուջեից դրամաշնորհներն իրավաբանական անձանց տրամադրվում են Հայաստանի Հանրապետության օրենսդրությամբ սահմանված մրցույթի ընթացակարգով, բացառությամբ այն դեպքերի, երբ այդ միջոցների հաշվին ծրագրերի և միջոցառումների իրականացումը կարող է իրականացվել միայն կոնկրետ իրավաբանական անձի միջոցով` բացառիկության հանգամանքով պայմանավորված: Ընդ որում, առանց մրցույթի իրավաբանական անձին դրամաշնորհի տրամադրումն իրականացվում է Կառավարության որոշմամբ.
Նախագծի հիմնավորումից պարզ չէ, թե որն է այն բացառիկության հանգամանքը, որից ելնելով պետական բյուջեի հաշվին ծրագրերի և միջոցառումների իրականացումը կարող է իրականացվել միայն «ՍՕՍ-Մանկական Գյուղեր» հայկական բարեգործական հիմնադրամի միջոցով: Նշվածից ելնելով՝ անհրաժեշտ է Նախագիծը լրացուցիչ հիմնավորել:
	Ընդունվել է ի գիտություն։
«ՍՕՍ-Մանկական Գյուղեր» հայկական բարեգործական հիմնադրամի բացառիկությունը կայանում է նրանում, որ խնամքի նման տեսակ՝ իր ենթակառուցվածքներով, ՀՀ-ում այժմ տրամադրվում  է միայն նշված կազմակերպության կողմից։ Բացի այդ հաշվի է առնվել Հիմնադրամի գրանցած արդյունքները և ԱՍՀՆ-ի հետ տարիների շարունակ իրականացվող համագործակցությունը։ Ընտրվել է կոնկրետ կազմակերպություն նաև այն հիմնավորմամբ, որպեսզի հնարավոր լինի  կազմակերպել  անհրաժեշտ նախապատրաստական աշխատանքները և երեխաների անցնցում վերաուղեգրումը։ 

	Նախագիծ 1-ի 5-րդ կետի կարգավորման համաձայն՝ նախատեսվում են գույք հետ վերցնելուն, գույք ամրացնելուն, գույք նվիրաբերելուն վերաբերող դրույթներ, ինչը սակայն չի բխում ինչպես Նախագիծ 1-ի վերնագրից ու կարգավորման առարկայից, այնպես էլ չունի համապատասխան իրավական հիմքեր: Այս առումով առաջարկում ենք հիշյալ կետի դրույթները վերանայել՝ համապատասխանեցնելով «Նորմատիվ իրավական ակտերի մասին» օրենքի 9-րդ, 12-րդ և 13-րդ հոդվածների պահանջներին (նաև հաշվի առնելով նույն օրենքի 1-ին հոդվածի 2-րդ մասի պահանջը):
	Չի ընդունվել։
Նշված կարգավորումները բխում են լուծարման գործընթացից, այսինքն կազմակերպության լուծարման գործընթացի արդյունքում պետք է սահմանվեն լուծարվող կազմակերպության գույքի հետագա ճակատագիրը։ Նման կարգավորումներ առկա են նաև արդեն իսկ ընդունված այլ իրավական ակտերում (օրինակ, Կառավարության 2024 թվականի մայիսի 2-ի N 640-Ա որոշմամբ և այլն)։

	Նախագծի նախաբանում հղում է կատարվում «Հայաստանի Հանրապետության 2025 թվականի պետական բյուջեի մասին» օրենքի 18-րդ հոդվածին, մինչդեռ նշված օրենքը 18-րդ հոդված չունի: Նշվածից ելնելով՝ անհրաժեշտ է Նախագծի նախաբանում կատարված հիշյալ հղումը վերանայել:
	Ընդունվել է։
Նախագիծը խմբագրվել է։

	Նախագծի 1-ին կետում «28.02.2002թ.» ձևակերպումն անհրաժեշտ է վերանայել՝ հիմք ընդունելով «Նորմատիվ իրավական ակտերի մասին» օրենքի 21-րդ հոդվածի 5-րդ մասը, համաձայն որի՝ նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով: «Թվական» բառը և դրա հոլովաձևերը գրվում են ամբողջությամբ: 
Նույն դիտարկումը վերաբերում է Նախագծի 5-րդ կետի 1-ին ենթակետին:
	Ընդունվել է։
Նախագիծը խմբագրվել է։

	4. ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ
	
	17.02.2025 թ․

	
	N 01/34/4569-2025

	Ձեր կողմից 27.01.2025թ.-ին N ՆՄ/ԱԿ-2-5/1924-2025 գրությամբ և ի լրումն վերջինիս՝ 26.02.2025թ. N ՆՄ/ԱԿ-2-5/5020-2025 գրությամբ ներկայացված ՀՀ կառավարության թվով 3 որոշումների նախագծերի լրամշակված փաթեթների վերաբերյալ հայտնում ենք հետևյալը.
Ներկայացված Նախագիծ 1-ով առաջարկվում է սահմանել առանց ծնողական խնամքի մնացած (այսուհետ՝ ԱԾԽՄ) երեխաների խնամքի տրամադրման նոր տեսակ և դրանից բխող փոփոխություններ կատարել ՀՀ կառավարության համապատասխան որոշումներում։ Նախագիծ 2-ով առաջարկվում է վերաբաշխում կատարել 2025թ.-ի պետական բյուջեի 1141. «Երեխաների հիմնահարցեր» ծրագրի շրջանակներում՝ նախատեսելով նոր՝ 11021. «Առանց ծնողական խնամքի մնացած երեխաների խնամքի ապահովումը ընտանեկան միջավայրին առավել մոտ սոցիալ-կենցաղային պայմաններում» միջոցառում, և 2025թ.-ի 9 ամիսների համար վերջինիս հատկացնել 312.9 մլն դրամ՝ 80 երեխայի խնամքը կազմակերպելու նպատակով: Նախագիծ 3-ով առաջարկվում է՝ 10.05.2025թ.-ից լուծարել «Գավառի մանկատուն» ՊՈԱԿ-ը, վերջինիս հանձնված անշարժ գույքն առաջարկվում է անհատույց օգտագործման իրավունքով հատկացնել «Հանրակացարաններ» ՊՈԱԿ-ին՝ որպես սոցիալական բնակարանային ֆոնդ, իսկ այնտեղ խնամվող երեխաներին տեղափոխել «ՍՕՍ-Մանկական Գյուղեր» հայկական բարեգործական հիմնադրամի (այսուհետ՝ Հիմնադրամ) Կոտայքի մասնաճյուղ:
Նախագիծ 3-ի մասով հայտնում ենք.
Առաջարկում ենք Նախագծի 2-րդ կետով «Գավառի մանկատուն» ՊՈԱԿ-ի լուծարման աշխատանքներն իրականացնելու նպատակով ստեղծվող լուծարային հանձնաժողովի կազմում ընդգրկված ՀՀ ֆինանսների նախարարության ներկայացուցչին հանել հանձնաժողովի  կազմից:

Ընդունվել է։
Նախագիծը խմբագրվել է։







	Նախագծի 3-րդ կետի 1-ին ենթակետով առաջարկվում է կնքել դրամաշնորհի պայմանագիր Հիմնադրամի հետ՝ հինգ տարի ժամկետով, իսկ նույն ենթակետի «բ» պարբերությամբ առաջարկվում է «Գնումների մասին» օրենքը և դրանից բխող օրենսդրությունը չկիրառել Հիմնադրամի համար դրամաշնորհի պայմանագրի շրջանակներում անհրաժեշտ աշխատանքների, ծառայությունների և ապրանքների ձեռքբերման համար:
Այս կապակցությամբ հայտնում ենք, որ «Գնումների մասին» օրենքի 2-րդ հոդվածի 1-ին մասի 1-ին կետի «զ» պարբերության համաձայն՝ պետությունից կամ համայնքից կամ պետական կամ համայնքային ոչ առևտրային կամ պետության կամ համայնքների՝ հիսուն տոկոսից ավելի բաժնեմաս ունեցող կազմակերպություններից նվիրաբերության կամ դրամաշնորհի կարգով միջոցներ ստացած իրավաբանական անձինք հանդիսանում են պատվիրատու` նվիրաբերության կամ դրամաշնորհի կարգով ստացված միջոցների հաշվին կատարվող գնումների մասով:
Ելնելով վերոգրյալից և նկատի ունենալով, որ Նախագծում նշված դրամաշնորհով հատկացվելիք միջոցների հաշվին ձեռքբերումները պետք է կատարվեն գնումների մասին ՀՀ օրենսդրության պահանջներին համապատասխան՝ առաջարկում ենք հանել հիշյալ պարբերությունը՝ հաշվի առնելով, որ նշված օրենքով Կառավարությանը վերապահված չէ օրենքով նախատեսված պատվիրատուին գնումների հետ կապված կարգավորումները չկիրառելու թույլտվություն տալու իրավասություն:
Միաժամանակ հայտնում ենք, որ Նախագծի ընդունումը հիմնավորող փաստաթղթում բացահայտված չէ գնումների կարգավորումների կիրառման անհնարինության հանգամանքը: Այս կապակցությամբ առաջարկում ենք բացահայտել կարգավորումների կիրառման դեպքում առաջանալիք հնարավոր խոչընդոտները, որպեսզի դրանց դիտարկման արդյունքում քննարկվի հնարավոր առանձնահատկություններ սահմանելու հնարավորության հարցը:
	Ընդունվել է։
Նախագիծը խմբագրվել է։

	Նախագծի 4-րդ կետի 1-ին ենթակետով ՀՀ ֆինանսների նախարարությանը առաջարկվում է ապահովել լուծարման հանձնաժողովի աշխատանքների իրականացման համար անհրաժեշտ ֆինանսական միջոցների հատկացումը: Այս մասով հայտնում ենք, որ բացակայում է սույն դրույթի իրավական հիմքը և առաջարկում ենք Նախագծից հանել նշված կետը:
	Ընդունվել է։
Նախագիծը խմբագրվել է։

	Նախագծի 6-րդ կետով առաջարկվում է «Գավառի մանկատուն» ՊՈԱԿ-ը լուծարելուց հետո շարժական գույքն ամրացնել ՀՀ աշխատանքի և սոցիալական հարցերի նախարարությանը` խնամքի կամ կացարանով ապահովման ոլորտին ուղղված պետական ծրագրերի իրականացման ապահովման նպատակով, իսկ նշված գործընթացից հետո ավել մնացած գույքը նվիրաբերել համայնքների ղեկավարների աշխատակազմերին՝ համայնքներում բնակվող սոցիալապես անապահով ընտանիքներին նվիրաբերելու նպատակով։ Կարծում ենք՝ ավելի նպատակահարմար կլինի գույքը նվիրաբերել դրա կարիքն ունեցող երեխայի և ընտանիքի աջակցության այլ կենտրոններին:
	Ընդունվել է ի գիտություն։
Հաշվի առնելով անհրաժեշտությունը՝ նախատեսվում է շարժական գույքը հատկացնել խնամք (ներառյալ երեխաներին խնամք տրամադրող) կամ կացարանով ապահովման ծառայություն մատուցող ՊՈԱԿ-ին՝ ՊՈԱԿ-ի շահառուներին անհրաժեշտ ծառայությունների տրամադրումն ապահովելու նպատակով։ 

	Նախագծի փաթեթում նշված է, որ Հիմնադրամի «Կոտայք» մասնաճյուղի շենք շինությունները, ենթակառուցվածքները և տարածքը «Գույքի գնահատման և աճուրդի կենտրոն» ՊՈԱԿ-ի կողմից գնահատվել է մոտ 1.24 մլրդ դրամ, որից 1.09 մլրդ դրամի չափով Հիմնադրամը պատրաստ է կատարել ներդրում՝ Հիմնադրամի «Կոտայք» մասնաճյուղի կողմից տրամադրվող ընտանեկան տիպի խնամքի ծառայության շրջանակում։ Խնդրում ենք պարզաբանել վերոնշյալը, ներկայացնել ներդրման բացվածքը և առավել հստակորեն ներկայացնել առաջարկվող գործարքի էությունը:
	Ընդունվել է ի գիտություն։
 «Կոտայք» մասնաճյուղի շենք շինությունները, ենթակառուցվածքը և տարածքը օգտագործվելու են ծրագրի շրջանակներում «ՍՕՍ-Մանկական Գյուղեր» հայկական բարեգործական հիմնադրամ վերաուղեգրվող երեխաների խնամքն ու դաստիaրակությունը կազմակերպելու համար: Գնահատված գումարի և որպես ներդրում ներկայացված թվի տարբերությունը  կապված է նրա հետ, որ տարածքում գտնվող մեկ շինություն չի օգտագործվելու երեխաների խնամքի և դաստիարակության կազմակերպման նպատակով, հետևաբար չի ներառվել ներդրման մեջ: Նշված շինությունը Հիմնադրամի կողմից օգտագործվելու է իր այլ կանոնադրական խնդիրների իրականացման համար։

	Փաթեթում ներկայացված ծախսակազմը հիմնավորված չէ: Այն ներառում է միայն հաշվարկային բանաձևերը, մինչդեռ անհրաժեշտ է ծախսակազմի բացվածքը՝ համապատասխան բացատրությամբ և հաշվարկների իրավական հիմքերով: Բացի դա, ծախսակազմում ներկայացված աշխատավարձերի չափերը համահունչ չեն սոցիալական ոլորտում գործող հաստատություններում սահմանված աշխատավարձերի չափերին, և ընդհանրապես, Հիմնադրամի ներկայացրած ծախսերը բավականին տարբերվում են երեխաների շուրջօրյա խնամքով զբաղվող ՊՈԱԿ-ների համար ՀՀ պետական բյուջեով նախատեսված ծախսերից և ծախսային քաղաքականությունից: Հիմնադրամը, կազմակերպաիրավական ձևով լինելով ոչ պետական, ծախսակազմի մեջ ներառում է պետական բյուջեի հաշվին իրականացվող կապիտալ ծախսեր, ինչը հիմնավորման և պարզաբանման կարիք ունի:
	Ընդունվել է ի գիտություն։
Բյուջեն կապիտալ ծախսեր չի ներառում։ Ներկայացվող խնամքի տեսակը էականորեն տարբերվում է այլ խնամքի տեսակներից՝ իր տրամադրման կարգով ու պայմաններով, որի միջոցով փորձ է  կատարվում լավագույն պայմաններ ստեղծել ԱԾԽՄ երեխաների խնամքի կազմակերպման համար։ Հաշվի առնելով նշվածը՝ ներկայացված ծախսերը նույնպես կարող են լինել տարբեր։ Նշված խնամքի տրամադրման, ինչպես նաև խնամքի այլ տեսակների տրամադրման չափորոշիչները կսահմանվեն ԱՍՀՆ նախարարի հրամանով՝ ժամանակացույցին համապատասխան։

	Վերոնշյալի հետ կապված հավելենք. «Սոցիալական աջակցության մասին» օրենքում (Հոդված 8) սահմանվում է, որ խնամքի տրամադրման չափորոշիչները հաստատում է ՀՀ աշխատանքի և սոցիալական հարցերի նախարարությունը՝ որպես  սոցիալական աջակցության ոլորտում պետական լիազոր մարմին: Այդ կապակցությամբ առաջարկում ենք քայլեր ձեռնարկել և փոփոխություններ կատարել «Սոցիալական աջակցության մասին» օրենքում, ինչպես նաև այն իրավական ակտերում, որոնք իրավասություն են վերապահում  ՀՀ աշխատանքի և սոցիալական հարցերի նախարարությանն ընդունելու այնպիսի իրավական ակտեր, որոնք կարող են հանգեցնել ՀՀ պետական բյուջեի ծախսերի ավելացման, և առաջարկում ենք նախաձեռնել փոփոխություններ՝ տվյալ լիազորությունները ՀՀ կառավարությանը վերապահելու համար, որի  վերաբերյալ մեր կողմից առաջարկ էր ներկայացվել 09.01.2025.-ի N 01/34-2/26821-2024 գրությամբ:
	Չի ընդունվել։
«Սոցիալական աջակցության մասին» նոր օրենքն արդեն իսկ ընդունվել է, որի համաձայն՝ ՀՀ ԱՍՀՆ ՀՀ վարչապետի որոշմամբ սահմանված ժամանակացույցին համապատասխան, սահմանելու է խնամքի բոլոր տեսակի համար նվազագույն չափորոշիչներ, որից հետո կազմակերպությունները պետք է հավաստագրվեն։ 

	Հիմնավորման մեջ նշված այն փաստարկը, որ Հիմնադրամում՝ ընտանեկան տիպի շուրջօրյա խնամքի կարիք ունեցող երեխաների շուրջօրյա խնամքը կազմակերպելու գործընթացն առավել արդյունավետ է իրականացվելու՝ հիմնավորված չէ, բացակայում է արդյունավետության չափորոշիչներն ու սահմանված վերջնարդյունքը:
	Ընդունվել է ի գիտություն։
Հիմնավորման մեջ նշվել են այն արդյունքները, որոնք գրանցել է Հիմնադրամը և որոնք նախատեսվում է ստանալ  Նախագծի ընդունման պարագայում։

	Հիմնավորմամբ ներկայացված է հետևյալը՝ «Գավառի մանկատուն» ՊՈԱԿ-ին հանձնված անշարժ գույքը առաջարկվում է անհատույց օգտագործման իրավունքով հատկացնել «Հանրակացարաններ» ՊՈԱԿ-ին՝ որպես սոցիալական բնակարանային ֆոնդ: Այս կապակցությամբ խնդրում ենք ներկայացնել պարզաբանում հետևյալի վերաբերյալ.
1. Նախագծով առաջարկվում է «Գավառի մանկատուն» ՊՈԱԿ-ին պատկանող անշարժ գույքը, վերջինիս լուծարումից հետո տրամադրել «Հանրակացարաններ» ՊՈԱԿ-ին, որպես սոցիալական բնակարանային ֆոնդ՝ հաշվի առնելով սոցիալական բնակարանային ֆոնդի սակավաթիվ լինելը և շահառուների մեծ քանակը: Սակայն, տվյալ դեպքում ներկայացված չէ նաև «Հանրակացարաններ» ՊՈԱԿ-ի բնակարաններով հագեցվածության, դրանց լրացուցիչ կարիքի վերաբերյալ գնահատականները, ինչպես նաև նշված ՊՈԱԿ-ի շահառուների վերաբերյալ տեղեկությունները,

2. աբացակայում են նաև հանձնվելիք անշարժ գույքի վերանորոգման անհրաժեշտության, անհրաժեշտության դեպքում՝ գնահատված ֆինանսական միջոցների վերաբերյալ տեղեկությունները: 
	1․ Ընդունվել է։
Նախագծում կատարվել է փոփոխություն, մասնավորապես՝ «Գավառի մանկատուն» ՊՈԱԿ-ին պատկանող անշարժ գույքը հանձնվելու է «Օթևան» ՊՈԱԿ-ին)։ Հիմնավորումը խմբագրվել է։ 










2․ Ընդունվել է ի գիտություն։
«Գավառի մանկատուն» ՊՈԱԿ-ի լուծարման գործընթացն ավարտելուց հետո կձեռնարկվեն միջոցներ դոնորական կազմակերպությունների և պետական բյուջեի միջոցներով՝ իրականացնելու անշարժ գույքի գնահատում և, ըստ անհրաժեշտության, վերանորոգում։

	Նախքան «Գավառի մանկատուն» ՊՈԱԿ-ը լուծարելը, այնտեղ խնամվող երեխաներին Հիմնադրամի Կոտայքի մասնաճյուղ վերաուղեգրելը, առաջարկում ենք կատարել համապատասխան վերլուծություն` պարզելու համար, թե` 
	1. տվյալ փոփոխությունը որքանով է նպաստելու  ծառայությունների  մատուցման  որակի, ծառայությունների ծավալների ընդլայնման հնարավորությանը կամ որքանով է բարելավվելու ծախսային արդյունավետությունը (օրինակ՝ ծառայության միավորի արժեքի նվազեցում), 
	2. ինչ դրական և բացասական հետևանքներ կարող է ունենալ ՀՀ պետական բյուջեի վրա, որքանով է այն արդյունավետ նպատակային և ծախսային առումով։
Վերոգրյալի հետ կապված հայտնում ենք, որ ներկայումս ՀՀ կառավարության որդեգրած քաղաքականությունն է ծախսերի նկատմամբ հսկողությունների և ռեսուրսների բաշխման արդյունավետության բարձրացումը, հանրային հատվածի արդյունքների և հանրության առջև հաշվետվողականության բարելավումը։ Ուստի, առաջարկում ենք խնդիրը դիտարկել սահմանափակ (ՀՀ պետական բյուջեով նախատեսված) ռեսուրսների պայմաններում հանրային ծառայությունների ավելի բարձր որակ ապահովելու պահանջների համատեքստում։
Ելնելով վերը նշված դիտարկումներից՝ առաջարկում ենք վերանայել Նախագիծը և ներկայացնել անհրաժեշտ ֆինանսական և իրավական հիմնավորումները:
	Ընդունվել է ի գիտություն։
Անհրաժեշտ է նշել, որ ծրագրային բյուջետավորման էությունը  դրա արդյունքն է, իսկ տվյալ դեպքում Նախագիծը բխում է երեխայի լավագույն շահից։ Հարկ է նշել նաև, որ սույն նախաձեռնության համատեքստում կապահովվի երեխաների հետագա խնամքը ընտանեկան միջավայրին մոտ տներում, կբարելավվի նրանց կյանքի որակը,  կնպաստի նրանց ինտեգրմանը հասարակության մեջ։

	5. ԱՐԴԱՐԴԱՏՈՒԹՅԱՆ ՆԱԽԱՐԱՐՈՒԹՅՈՒՆ

	N 10.2/6630-2025

	Ի պատասխան Ձեր՝ սույն թվականի հունվարի 27-ի թիվ ՆՄ/ԱԿ-2-5/1924-2025 գրության՝ հայտնում ենք, որ Արդարադատության նախարարությունն ուսումնասիրել է ««Գավառի մանկատուն» պետական ոչ առևտրային կազմակերպությունը լուծարելու մասին», ««Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում կատարելու մասին», «Հայաստանի Հանրապետության կառավարության 2005 թվականի մարտի 24-ի N 381-Ն որոշման մեջ լրացումներ, 2015 թվականի սեպտեմբերի 25-ի N 1112-Ն որոշման մեջ լրացումներ, 2014 թվականի հուլիսի 17-ի N 743-Ն որոշման մեջ փոփոխություն, 2011 թվականի մայիսի 5-ի N 665-Ն որոշման մեջ լրացումներ և փոփոխություն, 2003 թվականի մարտի 27-ի N 347-Ն որոշման մեջ լրացում,  2004 թվականի օգոստոսի 5-ի N 1324-Ն որոշման մեջ լրացումներ և փոփոխություններ,  2020 թվականի մարտի 12-ի N 284-Ն որոշման մեջ փոփոխություն և 2017 թվականի հոկտեմբերի 5-ի  N 1317-Ն որոշման մեջ լրացումներ կատարելու մասին» Կառավարության որոշումների նախագծերի փաթեթը (այսուհետ՝ Նախագծերի փաթեթ), որի վերաբերյալ ներկայացվում են հետևյալ դիտարկումները և առաջարկությունները.
1. ««Գավառի մանկատուն» պետական ոչ առևտրային կազմակերպությունը լուծարելու մասին» Կառավարության որոշման նախագծի (այսուհետ՝ Նախագիծ 1) 3-րդ կետի համաձայն՝ նախատեսվում է կնքել հուշագիր և դրամաշնորհի պայմանագիր «ՍՕՍ-Մանկական Գյուղեր» հայկական բարեգործական հիմնադրամի հետ՝ հինգ տարի ժամկետով՝ Կազմակերպությունում խնամվող երեխաների խնամքն ու դաստիարակությունն ապահովելու նպատակով և ապահովել Կազմակերպությունում խնամվող երեխաների վերաուղեգրումը և տեղափոխումը «ՍՕՍ-Մանկական Գյուղեր» հայկական բարեգործական հիմնադրամի Կոտայքի մասնաճյուղ: Նույն կետի «բ» պարբերության համաձայն՝ նախատեսվում է, որ «ՍՕՍ-Մանկական Գյուղեր» հայկական բարեգործական հիմնադրամի համար դրամաշնորհի պայմանագրի շրջանակներում կիրառելի չեն «Գնումների մասին» օրենքը և դրանից բխող օրենսդրությունը: Նշվածից բխում է, որ պետության հոգածության ներքո գտնվող երեխաները վերոնշյալ հուշագրի և դրամաշնորհի պայմանագրի շրջանակում վերաուղեգրվելու, այլ կերպ ասած՝ փոխանցվելու են «ՍՕՍ-Մանկական Գյուղեր» հայկական բարեգործական հիմնադրամին (այսուհետ՝ նաև Հիմնադրամ), ինչն, ըստ էության, նշանակելու է, որ «Գավառի մանկատուն» պետական ոչ առևտրային կազմակերպությունում (այսուհետ՝ նաև Գավառի մանկատուն) գտնվող երեխաների խնամքով զբաղվելու է Հիմնադրամը: Վերոգրյալի կապակցությամբ գտնում ենք, որ պետական կազմակերպության լուծարման և երեխաներին այլ հիմնադրամ վերաուղեգրման գործընթացն անհրաժեշտ է քննարկման առարկա դարձնել տարբեր խնդիրների համատեքստում: Այսպես՝ մինչ Նախագիծ 1-ի բովանդակային կարգավորումներից բխող խնդիրներին անդրադառնալը գտնում ենք, որ Նախագիծ 1-ով ներդրվող գաղափարն անհրաժեշտ է քննարկման առարկա դարձնել հիմնավորվածության տեսանկյունից՝ առանձնահատուկ շեշտադրելով այն հանգամանքը, որ պետության հոգածության ներքո գտնվող երեխաների՝ Հիմնադրամին փոխանցմամբ ներդրվում է մի գործընթաց, երբ առանց ծնողական խնամքի մնացած երեխաների առնչությամբ պետության ունեցած պարտավորությունների փոխանցում է կատարվում մասնավոր հատվածի: Այս առումով թեև պետությունը շարունակելու է հատկացնել ֆինանսական միջոցներ երեխաների խնամքն ու դաստիարակությունը կազմակերպելու համար, սակայն փաստացիորեն ազատված է լինելու երեխաների խնամքի իրականացման բուն գործընթացից, ինչը խնդրահարույց է հատկապես այն հաշվառմամբ, որ ինչպես միջազգային պարտավորություններից բխող, այնպես էլ ներպետական օրենսդրությամբ ամրագրված նորմերի շրջանակում նշված երեխաների խնամքի իրականացման ապահովումը պետության պարտավորությունն է: Նախագծով ներկայացված չէ նաև, թե ինչ ուսումնասիրություններ են կատարվել երեխաների վրա նշված գործընթացի ազդեցության տեսանկյունից: Հատկապես էական նշանակություն ունի, թե պետությունն ինչ վերահսկողական մեխանիզմների է տիրապետելու և բացի այդ,  արդյոք գործընթացի արդյունավետությունն ու կիրառված լուծման բոլոր հնարավոր հետևանքներն ամբողջ ծավալով գնահատված են: Խնդրահարույց ենք դիտարկում նման կարևորության գործընթացի մեկնարկումն առանց փորձնական փուլի իրականացման, որը թույլ կտար համոզվելու, որ առաջացող հետևանքները կառավարելի են: 
Գտնում ենք նաև, որ անհրաժեշտ է համեմատության մեջ գնահատել Գավառի մանկատան և Հիմնադրամի կանոնադրական նպատակները, մասնավորապես՝ Գավառի մանկատան կանոնադրական նպատակն առանց ծնողական խնամքի մնացած 3-18 տարեկան երեխաների շուրջօրյա լրիվ խնամքի, երկարաժամկետ կամ որոշակի ժամկետով կացարանով ապահովումն է, մինչդեռ Հիմնադրամի նպատակն է այլընտրանքային խնամքի ապահովումն ու կանխարգելումը: Հիմնադրամը նպատակամղված է ապահովել երեխայի ընտանիքում ապրելու վերականգնմանն ուղղված համալիր միջոցառումների իրականացումը, ինչպես նաև մանկալքության կանխարգելումը: Հաշվի առնելով վերոգրյալը՝ գտնում ենք, որ լրացուցիչ քննարկման առարկա պետք է դարձնել, թե արդյոք Հիմնադրամի կանոնադրական գործառույթները թույլ տալիս են ամբողջ ծավալով և սահմանված ժամկետում ապահովել Գավառի մանկատնից ուղեգրման ենթակա երեխաների խնամքը, ինչպես նաև նրանց այլ ընտանիքներում վերաինտեգրման գործընթացը:
	















Ընդունվել է ի գիտություն։
Նախագիծ 1-ը բազմիցս քննարկվել է հնարավոր ռիսկերի վերհանման և այն իրագործելու հիմնավորվածության և անհրաժեշտության տեսանկյունից։ Նախագիծ 1-ով «ՍՕՍ-Մանկական Գյուղեր» հայկական բարեգործական հիմնադրամին (այսուհետ՝ Հիմնադրամ) ԱԾԽՄ երեխաների խնամքի իրականացման գործառույթը պատվիրակելով՝ պետությունը շարունակելու է իրականացնել իր պարտականությունը։ Այժմ մի շարք գործառույթներ նույնպես իրականացվում են պատվիրակման միջոցով՝ հաշվի առնելով պետության առկա ռեսուրսները (տարեցների, հաշմանդամություն ունեցող անձանց խնամք, երեխաների ցերեկային կենտրոններում խնամք և այլն)։ Սակայն պատվիրակման արդյունքում պետությունը շարունակում է իրականացնել պատշաճ վերահսկողություն և ՀՀ օրենսդրության պահանջների կամ պայմանագրային պարտականությունների չկատարման դեպքում՝ ձեռնարկում և ձեռնարկելու է անհրաժեշտ գործողություններ։ Նախագիծ 1-ի նպատակն է ապահովել ԱԾԽՄ երեխաներին ընտանեկան տիպի խնամքով՝ որպիսի պարտավորություն նախատեսված է միջազգային փաստաթղթերով և ներպետական օրենսդրությամբ, ինչպես նաև այն բխում է երեխայի լավագույն շահից։ Նախագիծ 1 կազմելիս հաշվի է առնվել ինչպես ՍՕՍ-Մանկական Գյուղերի միջազգային փորձը, այնպես էլ Հիմնադրամի՝ ՀՀ-ում տարիների փորձը, կատարված աշխատանքները, որոնք ներկայացված են Նախագծի 1-ի հիմնավորման և փաթեթի կից այլ փաստաթղթերի մեջ։ Հիմնադրամի հետ ԱՍՀՆ տարիներ շարունակ համագործակցել է և շարունակում է համագործակցել։  Գործընթացը սկսելուց առաջ ԱՍՀՆ ներկայացուցիչները հանդիպում են ունեցել Գավառի մանկատանը խնամք ստացող երեխաների հետ, քննարկել գործընթացը և ստացել նրանց իրազեկ համաձայնությունը՝ հաստատությունից դուրս գալու և ընանեկան տիպին մոտ խնամք ստանալու վերաբերյալ։ ԱՍՀՆ ներկայացուցիչները հանդիպել և զրուցել են նաև Գավառի մանկատան աշխատողների հետ։ Հարկ է նկատի ունենալ, որ Հիմնադրամի կանոնադրական խնդիրներից է նաև ԱԾԽՄ երեխաներին ընտանեկան տիպի խնամքի տրամադրումը, որը հավաստվում է մի շարք փաստաթղթերով։ Նշենք նաև, որ մի շարք դեպքերում, մինչև սույն գործընթացի սկսելը, ԱՍՀՆ-ի կողմից ԱԾԽՄ երեխաներ են ուղեգրվել Հիմնադրամ՝ երեխաների խնամք իրականացնելու նպատակով։

	2.Անդրադառնալով Նախագիծ 1-ով նախատեսված դրույթներին՝ հարկ է նկատել, որ վերջիններիս արդյունքում պայմանագրային հարաբերությունների կարգավորման առարկա է հանդիսանում «երեխաների փոխանցումը», ինչի իրականացումը սակայն Նախագիծ 1-ի շրջանակում խնդրահարույց ենք գնահատում: Այս առումով, հարկ է նկատել, որ Նախագիծ 1-ի ընդունման հիմք հանդիսացող իրավական ակտերի շրջանակի ուսումնասիրությունը ցույց է տալիս, որ վերջիններիս իրավական բովանդակությունները սահմանափակվում են կազմակերպության լուծարային գործընթացին վերաբերելի նորմերով, ինչն արտացոլված է նաև Նախագիծ 1-ի վերնագրում: Նշվածից բխում է, որ Նախագիծ 1-ի կարգավորման առարկան պետք է բացառապես վերաբերի լուծարային գործընթացի կարգավորմանը, մինչդեռ Նախագիծ 1-ով կարգավորվող հարաբերությունների շրջանակն առավել լայն է, ինչը չի բխում «Նորմատիվ իրավական ակտերի մասին» օրենքի պահանջներից: Նշվածից ելնելով՝ գտնում ենք, որ հարկ է քննարկման առարկա դարձնել Նախագիծ 1-ի նախաբանի վերանայումը՝ համապատասխան իրավական հիմքերի լրացմամբ: 
	Ընդունվել է։
Նախագիծը խմբագրվել է։

	Բացի այդ, պետք է նկատել, որ քննարկվող դեպքը դասական պայմանագրային հարաբերությունների համատեքստում չէ և հարաբերությունների կարգավորման առանցքում երեխան է, ինչով պայմանավորված պետք է սահմանվեն այն բոլոր հնարավոր մանրամասները, որոնք կբացառեն այնպիսի իրավիճակների առաջացումը, երբ վտանգի տակ կարող է դրվել երեխայի լավագույն շահը: Նշվածի առնչությամբ գտնում ենք, որ հիշյալ գործընթացի դրույթները սահմանված են ոչ բավարար հստակությամբ և այն անհրաժեշտ ու բավարար մանրամասներով, որոնք հնարավորինս կնվազեցնեն ռիսկերն ու կառավարելի կդարձնեն առաջացող խնդիրները: Օրինակ՝ պարզ չէ, թե ինչ է տեղի ունենալու երեխաների հետ այն դեպքում, երբ նշված 5 տարի ժամկետից շուտ Հիմնադրամը չկարողանա ապահովել երեխաների խնամքը: Վերոնշյալի հետ կապված՝ կարելի է նշել, որ պայմանագրի ժամկետային կարգավորումը չի երաշխավորում առանց ծնողական խնամքի մնացած երեխաների համար խնամքի շարունակականության ապահովման սկզբունքը: Թեև Նախագիծ 1-ին կից ներկայացված հիմնավորման հիմքում դրվել է «երեխայի լավագույն շահը», կարծում ենք, որ երեխաների խնամքն ու դաստիարակությունը Հիմնադրամին փոխանցելը հանգեցնում է պետության վերահսկողության թուլացմանը և այս առումով Նախագիծ 1-ի դրույթները վերանայման կարիք ունեն: Նկատի ունենալով նաև այն, որ «Հայաստանի վերափոխման ռազմավարություն 2050» ռազմավարական փաստաթղթի հիմնական նպատակներից մեկն առանց ծնողական խնամքի մնացած երեխաների դուրսբերումն է շուրջօրյա հաստատություններից և ընտանիքների վերամիավորումը, այնուամենայնիվ Գավառի մանկատան լուծարման և երեխաների ուղեգրման պայմաններում պետք է երաշխավորել երեխաների իրավունքների խնամքի և դաստիարակության պատշաճ ապահովումը: 
Նշվածի համատեքստում հարկ է վկայակոչել Միավորված ազգերի կազմակերպության «Երեխայի իրավունքների մասին» Կոնվենցիայի 3-րդ հոդվածի 1-ին մասի կարգավորումը, որի համաձայն՝
«Երեխաների նկատմամբ բոլոր գործողություններում, անկախ այն բանից, թե դրանք ձեռնարկվում են սոցիալական ապահովության հարցերով զբաղվող պետական կամ մասնավոր հիմնարկների, դատարանների, վարչական կամ օրենսդրական մարմինների կողմից, առաջնահերթ ուշադրություն է դարձվում երեխայի լավագույն շահերին:»:
Նույն կոնվենցիայի 20-րդ հոդվածի 1-ին մասի համաձայն՝
«Ժամանակավորապես կամ մշտապես իր ընտանեկան միջավայրից զրկված կամ իր լավագույն շահերի տեսակետից այդպիսի միջավայրում մնալ չկարողացող երեխան պետության կողմից տրամադրվող հատուկ պաշտպանության և օգնության իրավունք ունի:»:
Պարզ չեն նաև հիշյալ գործընթացի արդյունքում կիրառվող մոդելի վերահսկման մեխանիզմները: Հարկ է նկատել, որ պատշաճ վերահսկողական գործիքակազմի առկայությունը ապահովելու է ամբողջ գործընթացի իրականացման փուլերում հնարավոր անօրինական գործողությունների բացառումը: Ավելին, «Պետական ոչ առևտրային կազմակերպությունների մասին» օրենքի 23-րդ հոդվածի համաձայն՝ պետական կազմակերպության գործունեության նկատմամբ վերահսկողությունն իրականացնում են հիմնադիրը, լիազորված պետական մարմինը, հիմնադրի կողմից լիազորված, ինչպես նաև օրենքով նախատեսված այլ պետական կառավարման մարմինները: Ինչ վերաբերում է հիմնադրամների նկատմամբ վերահսկողությանը՝ հարկ է նկատի ունենալ «Հիմնադրամների մասին» օրենքի 38-րդ հոդվածը, որի 1-ին մասի համաձայն՝ Հիմնադրամի կողմից օրենքի պահանջների կատարման նկատմամբ վերահսկողությունն իրականացնում է Պետական եկամուտների կոմիտեն, իսկ օրենքով սահմանված դեպքերում՝ նաև այլ իրավասու պետական մարմինները՝ իրենց իրավասություններին և ստուգումների ու ուսումնասիրությունների՝ օրենքով նախատեսված ընթացակարգերին համապատասխան: Հետևապես, երեխաների վերաուղեգրման դեպքում պարզ չէ, թե կարող է արդյոք ապահովվել երեխաների իրավունքների երաշխավորման հարցում պատշաճ պետական վերահսկողություն:
	Ընդունվել է ի գիտություն։
Նախագիծ 1-ի ընդունման արդյունքում նախատեսվում է 5 տարիների ընթացքում ապահովել ԱԾԽՄ երեխաների վերադարձը կենսաբանական ընտանիք, կամ ապահովել  մերձավոր ազգականների կողմից նրանց խնամակալության կամ հոգաբարձության հանձնումը։ Իսկ նշվածի անհնարինության դեպքում կձեռնարկվեն միջոցներ երեխաներին ընտանեկան տիպի խնամքի ապահովման ուղղությամբ՝ օրենսդրությամբ սահմանված այլ այլընտրանքային խնամքի միջոցով (խնամատար ընտանիք, որդեգրում և այլն), իսկ դրա անհնարինության դեպքում՝ Հիմնադրամի կամ այլ կազմակերպության միջոցով։ Ինչ վերաբերում է վերահսկողությանը, ապա ԱՍՀՆ իրականացնելու է և կիրառելու է նույն վերահսկողական մեխանիզմները, ինչն իրականացնում է մնացած դրամաշնորհի պայմանագրերի շրջանակում։ 

	3.Նախագիծ 1-ի 3-րդ կետի 1-ին ենթակետի «բ» պարբերության  համատեքստում պարզաբանման կարիք ունի այն հարցը, թե գնումների վերաբերյալ օրենսդրության կիրառելի չլինելու դեպքում քննարկման առարկա գործընթացներն ինչ իրավական ակտերի շրջանակում են կարգավորվելու:
	Ընդունվել է։
Նշված կետը հանվել է։

	4. Նախագիծ 1-ի 5-րդ կետի կարգավորման համաձայն՝ նախատեսվում են գույք հետ վերցնելուն, գույք ամրացնելուն, գույք նվիրաբերելուն վերաբերող դրույթներ, ինչը սակայն չի բխում ինչպես Նախագիծ 1-ի վերնագրից ու կարգավորման առարկայից, այնպես էլ չունի համապատասխան իրավական հիմքեր: Այս առումով առաջարկում ենք հիշյալ կետի դրույթները վերանայել՝ համապատասխանեցնելով «Նորմատիվ իրավական ակտերի մասին» օրենքի 9-րդ, 12-րդ և 13-րդ հոդվածների պահանջներին (նաև հաշվի առնելով նույն օրենքի 1-ին հոդվածի 2-րդ մասի պահանջը): 
	Չի ընդունվել։
Նշված կարգավորումները բխում են լուծարման գործընթացից, այսինքն կազմակերպության լուծարման գործընթացի արդյունքում պետք է սահմանվեն լուծարվող կազմակերպության գույքի հետագա ճակատագիրը։ Նման կարգավորումներ առկա են նաև արդեն իսկ ընդունված այլ իրավական ակտերում (օրինակ, Կառավարության 2024 թվականի մայիսի 2-ի N 640-Ա որոշմամբ և այլն)։

	Միաժամանակ, հայտնում ենք, որ Նախագծերի փաթեթը «Նորմատիվ իրավական ակտերի մասին» օրենքի 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն:
	Ընդունվել է ի գիտություն։


	6. ԱՌՈՂՋԱՊԱՀԱԿԱՆ ԵՎ ԱՇԽԱՏԱՆՔԻ ՏԵՍՉԱԿԱՆ ՄԱՐՄԻՆ
	
	04.02.2025 թ․

	
	N 01/2083-2025 

	Հայտնում եմ, որ ՀՀ առողջապահական և աշխատանքի տեսչական մարմնում ուսումնասիրվել են «Գավառի մանկատուն» ՊՈԱԿ-ի գործունեությունը վերակազմակերպելու՝ երեխաներին  «ՍՕՍ մանկական գյուղեր»  ՀԲՀ Հիմնադրամի Կոտայքի մասնաճյուղ տեղափոխելու և գործընթացի կառավարումը վերջինիս հանձնելու վերաբերյալ  ներկայացված ՀՀ Կառավարության որոշումների նախագծերը, որոնց վերաբերյալ առաջարկություններ առկա չեն։
	Ընդունվել է ի գիտություն։

	7. ԿԱԴԱՍՏՐԻ ԿՈՄԻՏԵ

	05.02.2025 թ․

	
	N ՍԹ/2114-2025

	   Ի պատասխան Ձեր 2025 թվականի հունվարի 27-ի N ՆՄ/ԱԿ-2-5/1924-2025 գրության՝ ««Գավառի մանկատուն» պետական ոչ առևտրային կազմակերպությունը լուծարելու մասին» ՀՀ կառավարության որոշման (այսուհետ՝ Նախագիծ), «Հայաստանի Հանրապետության կառավարության 2005 թվականի մարտի 24-ի N 381-Ն որոշման մեջ լրացումներ, 2015 թվականի սեպտեմբերի 25-ի
N 1112-Ն որոշման մեջ լրացումներ, 2014 թվականի հուլիսի 17-ի N 743-Ն որոշման մեջ փոփոխություն, 2011 թվականի մայիսի 5-ի N 665-Ն որոշման մեջ լրացումներ և փոփոխություն, 2003 թվականի մարտի 27-ի N 347-Ն որոշման մեջ լրացում, 2004 թվականի օգոստոսի 5-ի N 1324-Ն որոշման մեջ լրացումներ և փոփոխություններ, 2020 թվականի մարտի 12-ի N 284-Ն որոշման մեջ փոփոխություն և 2017 թվականի հոկտեմբերի 5-ի N 1317-Ն որոշման մեջ լրացումներ կատարելու մասին»
ՀՀ կառավարության որոշման, ««Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու և աշխատանքի և սոցիալական հարցերի նախարարությանը գումար հատկացնելու մասին»
ՀՀ կառավարության որոշման նախագծերի վերաբերյալ հայտնում ենք հետևյալը.
   Անշարժ գույքի էլեկտրոնային տեղեկատվական շտեմարանի տվյալների համաձայն՝
1. ՀՀ, Գեղարքունիքի մարզ, համայնք Գավառ, քաղաք Գավառ, Ռ. Թորգոմյան փողոց, 5 հասցեում գտնվող 05-001-0346-0017 կադաստրային ծածկագրով, բնակավայրերի նպատակային նշանակության, հասարակական կառուցապատման գործառնական նշանակության, 0.392 հա մակերեսով (ըստ կադաստրային քարտեզի՝ 0.396185 հա) հողամասի նկատմամբ գրանցված է Հայաստանի Հանրապետության անհատույց օգտագործման իրավունքը, իսկ դրա վրա գտնվող շենք-շինությունների նկատմամբ՝ վերջինիս սեփականության իրավունքը (անշարժ գույքի նկատմամբ իրավունքների պետական գրանցման N 25092019-05-0024 վկայական): Նշված շենք-շինությունների նկատմամբ գրանցված է «Գավառի մանկատուն» ՊՈԱԿ-ի (այսուհետ՝ Կազմակերպություն) անհատույց օգտագործման իրավունքը (անշարժ գույքի նկատմամբ իրավունքների պետական գրանցման
N 20112019-05-0028 վկայական): Տեղեկացնում ենք նաև, որ 05-001-0346-0017 կադաստրային ծածկագրով, 0.392 հա մակերեսով հողամասը կադաստրային քարտեզում արտացոլվել է առանց շրջադարձային կետերի կոորդինատների՝ 0.396185 հա մակերեսով (գրանցված տվյալների նկատմամբ 41.85 քմ տարբերությամբ), ուստի առաջարկում ենք հետագայում սահմանված կարգով ներկայացնել WGS-84 ազգային գեոդեզիական կոորդինատային համակարգով կազմված հողամասի հատակագիծ՝ հաստատված համայնքի ղեկավարի կողմից:
	

















Ընդունվել է ի գիտություն։


	2. ՀՀ, Գեղարքունիքի մարզ, համայնք Գավառ, քաղաք Գավառ, Գ. Նարեկացու փողոց, 3 հասցեում գտնվող 05-001-0354-0001 կադաստրային ծածկագրով, բնակավայրերի նպատակային նշանակության, հասարակական կառուցապատման գործառնական նշանակության, 0.431 հա մակերեսով (ըստ կադաստրային քարտեզի՝ 0.431018 հա) հողամասի և դրա վրա գտնվող շենք-շինությունների նկատմամբ գրանցված է Հայաստանի Հանրապետության սեփականության իրավունքը (անշարժ գույքի նկատմամբ իրավունքների պետական գրանցման
N 17072024-05-0049 վկայական): Նշված անշարժ գույքի, այդ թվում՝ 43.28 քմ և 77.49 քմ մակերեսներով սրճարանի նկատմամբ գրանցված է «Գավառի մանկատուն» ՊՈԱԿ-ի անհատույց օգտագործման իրավունքը (անշարժ գույքի նկատմամբ իրավունքների պետական գրանցման N 12082024-05-0043 վկայական):
   Ելնելով վերոգրյալից՝ առաջարկում ենք Նախագծով անդրադառնալ կատարել նաև Գեղարքունիքի մարզ, Գավառ համայնք, Գավառ քաղաք, Գ. Նարեկացու փողոց, 3 հասցեում գտնվող սրճարանի կարգավիճակի հստակեցմանը՝ հաշվի առնելով այն հանգամանքը, որ Նախագծի 5-րդ կետի 1-ին ենթակետով, ի թիվս այլնի, նախատեսվում է տվյալ անշարժ գույքը որպես պետական սոցիալական բնակարանային ֆոնդ օգտագործելու համար անհատույց օգտագործման իրավունքով տրամադրել «Օթևան» ՊՈԱԿ-ին։
	Ընդունվել է։
Նախագիծը խմբագրվել է։


	Նախագծի 5-րդ կետի 1-ին ենթակետով նախատեսվում է Կազմակերպության լուծարման գործընթացի ավարտից հետո վերջինիս անհատույց օգտագործման իրավունքով հատկացված անշարժ գույքերը հետ վերցնել ՀՀ պետական գույքի կառավարման կոմիտեից և անհատույց օգտագործման իրավունքով ամրացնել «Օթևան» ՊՈԱԿ-ին։
   Վերոնշյալի համատեքստում հարկ ենք համարում ընդգծել, որ քննարկվող անշարժ գույքերը նախքան «Օթևան» ՊՈԱԿ-ին տրամադրելը անհրաժեշտ է ամրացնել որևէ պետական մարմնի, այդ իսկ պատճառով առաջակում ենք Նախագծի 5-րդ կետի 1-ին ենթակետը խմբագրել։
	Չի ընդունվել։
Անշարժ գույքը թողնվելու է ՀՀ պետական գույքի կառավարման կոմիտեի տիրապետության տակ, սակայն անհատույց օգտագործման իրավունքով տրամադրվելու է «Օթևան» ՊՈԱԿ-ին։ 


	Առաջարկում ենք նաև Նախագծի 5-րդ կետի 1-ին ենթակետում «ամրացնել» բառը փոխարինել «տրամադրել» բառով։
	Ընդունվել է։
Նախագիծը խմբագրվել է։


	8. ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅՈՒՆ
	03.02.2025 թ․

	
	N ԱԱ/03.2/2715-2025 

	«Գավառի մանկատուն» ՊՈԱԿ-ի գործունեությունը վերակազմակերպելու՝ երեխաներին Հիմնադրամի Կոտայքի մասնաճյուղ տեղափոխելու և գործընթացի կառավարումը վերջինիս հանձնելու կառավարության համապատասխան որոշումների նախագծերի փաթեթի վերաբերյալ ՀՀ առողջապահության նախարարությունը դիտողություն և առաջարկություն չունի:
	Ընդունվել է ի գիտություն։ 



	[bookmark: _1fob9te]9. ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԳՐԱՍԵՆՅԱԿ
	03.02.2025 թ․

	
	N 01/18/547-2025

	«Գավառի մանկատուն» ՊՈԱԿ-ի գործունեությունը վերակազմակերպելու՝ երեխաներին «ՍՕՍ մանկական գյուղեր» ՀԲՀ-ի Կոտայքի մասնաճյուղ տեղափոխելու և գործընթացի կառավարումը վերջինիս հանձնելու վերաբերյալ ՀՀ կառավարության համապատասխան որոշումների նախագծերի փաթեթի (այսուհետ՝ Նախագիծ) մասին ՀՀ մարդու իրավունքների պաշտպանի աշխատակազմի նկատառումները հանգում են հետևյալին․
 Մարդու իրավունքների պաշտպանը խիստ կարևոր է համարում, որ «Գավառի մանկատուն» ՊՈԱԿ-ի լուծարման գործընթացն իրականացվի ՀՀ աշխատանքային օրենսդրության պահանջների պահպանմամբ և միջազգային չափորոշիչներին համապատասխան:
	Ընդունվել է ի գիտություն։ 


	10. ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅՈՒՆ
		06.02.2025 թ․

	N ԴԽ/15.3/3754-2025




	«Գավառի մանկատուն» ՊՈԱԿ-ի լուծարելու՝ երեխաներին «ՍՕՍ Մանկական Գյուղեր» ՀԲՀ-ի Կոտայքի մասնաճյուղ տեղափոխելու և գործընթացի կառավարումը վերջինիս հանձնելու վերաբերյալ ներկայացված ՀՀ կառավարության համապատասխան որոշումների նախագծերի փաթեթը քննարկվել է ՀՀ Գեղարքունիքի մարզպետի աշխատակազմի և Պետական գույքի կառավարման կոմիտեի հետ։
	Քննարկման արդյունքներով Ձեզ ենք ներկայացնում Պետական գույքի կառավարման կոմիտեի դիրքորոշումը նախագծի վերաբերյալ։
	Ընդունվել է ի գիտություն։


	ՊԵՏԱԿԱՆ ԳՈՒՅՔԻ ԿԱՌԱՎԱՐՄԱՆ ԿՈՄԻՏԵ
	

	
	

	Ի կատարումն Ձեր հանձնարարականի՝ կապված «Գավառի մանկատուն» ՊՈԱԿ-ի լուծարելու՝ երեխաներին «ՍՕՍ Մանկական Գյուղեր» ՀԲՀ-ի Կոտայքի մասնաճյուղ տեղափոխելու և գործընթացի կառավարումը վերջինիս հանձնելու վերաբերյալ ներկայացված ՀՀ կառավարության համապատասխան որոշումների նախագծերի փաթեթի հետ, հայտնում ենք հետևյալը.
«Գավառի մանկատուն» պետական ոչ առևտրային կազմակերպությունը լուծարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ առաջարկում ենք.
Նախագծի 3-րդ կետի 1) ենթակետի կատարումն ապահովել առանձին իրավական ակտի միջոցով, կամ ներառել ««Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ և լրացումներ կատարելու եվ Աշխատանքի եվ սոցիալական հարցերի նախարարությանը գումար հատկացնելու մասին» ՀՀ կառավարության որոշման նախագծի մեջ։ Նախագծի 3-րդ կետի 1) ենթակետով նախատեսվող աշխատանքներն իրականացնելուց հետո միայն շրջանառել «Գավառի մանկատուն» պետական ոչ առևտրային կազմակերպությունը լուծարելու մասին» ՀՀ կառավարության որոշման նոր նախագիծ։ 
	Չի ընդունվել։ 
«Գավառի մանկատուն» պետական ոչ առևտրային կազմակերպությունը լուծարելու մասին» ՀՀ կառավարության որոշման նախագծով անհրաժեշտ է կարգավորել կազմակերպության լուծարման և երեխաների հետագա խնամքի երաշխիքները, որպիսի գործընթացները փոխկապակցված և կարող են իրականացվել միայն նշված երկու գործընթացների միաժամանակյա իրականացման ապահովման դեպքում։

	Միաժամանակ առաջարկում ենք նախատեսվող Նախագծում ներառել հետևյալ դրույթները
1. Հանձնարարել ՀՀ աշխատանքի և սոցիալական հարցերի նախարարին՝
ա/ հաստատել լուծարման հանձնաժողովի կողմից կազմված լուծարման հաշվեկշիռը,
բ/ լուծարման աշխատանքներն ավարտելուց հետո մեկամսյա ժամկետում սահմանված կարգով ապահովել «Գավառի մանկատուն» պետական ոչ առևտրային կազմակերպության գործունեության դադարեցման պետական գրանցման համար անհրաժեշտ միջոցները։
	Ընդունվել է։ 
Նախագիծը խմբագրվել է։


	Սահմանել, որ կազմակերպության պարտատերերի հետ հաշվարկներն ավարտելուց հետո դեբիտորական պարտքերի ստացման և այլ պահանջների իրավունքները վերապահվում են Հայաստանի Հանրապետության ֆինանսների նախարարությանը. իսկ մնացած դրամական միջոցները փոխանցվում են Հայաստանի Հանրապետության պետական բյուջե։
	Ընդունվել է։ 
Նախագիծը խմբագրվել է։


	Տեղեկացնում ենք նաև, որ «Գավառի մանկատուն» ՊՈԱԿ-ի հետ 08.11.2019թ. կնքված թիվ 130/0019 անհատույց օգտագործման պայմանագրի համաձայն Կազմակերպությանն անհատույց օգտագործման իրավունքով ամրացված է ՀՀ Գեղարքունիքի մարզ համայնք Գավառ Ռ. Թորգոմյան 5 հասցեում գտնվող անշարժ գույքը, իսկ  23.07.2024թ. կնքված թիվ 29/0024 պայմանագրով Կազմակերպությանն անհատույց օգտագործման իրավունքով ամրացված է ՀՀ Գեղարքունիքի մարզ, համայնք Գավառ, Գավառ քաղաք Գ. Նարեկացու 3 հասցեում գտնվող շենք, շինությունները և դրանց զբաղեցրած, օգտագործման և սպասարկման համար անհրաժեշտ 0.431 հա հողատարածքը:
 Հաշվի առնելով նշվածը անհրաժեշտ է ամբողջությամբ խմբագրել Նախագծի 5-րդ կետի 1-ին ենթակետը, մասնավորապես.
· նախատեսել դրույթ մինչև լուծարման գործընթացի իրականացումը Կազմակերպության հետ կնքված պայմանագրերի լուծման վերաբերյալ, 
·  հստակ նշել «Օթևան» պետական ոչ առևտրային կազմակերպությանն անհատույց օգտագործման իրավունքով ամրացվող անշարժ գույքի հասցեն և մակերեսները՝ անշարժ գույքը հետ չվերցնելով Պետական գույքի կառավարման կոմիտեից, քանի որ գույքն օգտագործման տրամադրելիս սեփականատերը չի փոխվում,
- նախատեսել դրույթ «Օթևան» պետական ոչ առևտրային կազմակերպության հետ անհատույց օգտագործման պայամանագրի կամ պայմանագրերի կնքման վերաբերյալ՝ նշված գործընթացի իրականացումը վերապահելով Պետական գույքի կառավարման կոմիտեին: 
	Ընդունվել է։ 
Նախագիծը խմբագրվել է։


	Միաժամանակ առաջարկում ենք որպես պետական սոցիալական բնակարանային ֆոնդ օգտագործելու համար նախատեսված տարածքները հետ վերցնել Պետական գույքի կառավարման կոմիտեից և ամրացնել ՀՀ աշխատանքի և սոցիալական հարցերի նախարարությանը: Նշված առաջարկն ընդունելու դեպքում անհրաժեշտ է նախատեսել նաև դրույթ Կոմիտեի և Նախարարության միջև անշարժ գույքի հանձնման-ընդունման աշխատանքներ իրականացնելու վերաբերյալ:     
	Չի ընդունվել։ 
Գտնում ենք առաջարկը նպատակահարմար չէ։


	11. ՊԵՏԱԿԱՆ ԵԿԱՄՈՒՏՆԵՐԻ ԿՈՄԻՏԵ
	07.02.2025 թ․

	
	N 01/3-4/7788-2025

	«Գավառի մանկատուն» պետական ոչ առևտրային կազմակերպությունը լուծարելու մասին, Հայաստանի Հանրապետության կառավարության 2005 թվականի մարտի 24-ի N381-Ն որոշման մեջ լրացումներ, 2015 թվականի սեպտեմբերի 25-ի N1112-Ն որոշման մեջ լրացումներ, 2014 թվականի հուլիսի 17-ի N743-Ն որոշման մեջ փոփոխություն, 2011 թվականի մայիսի 5-ի N665-Ն որոշման մեջ լրացումներ և փոփոխություն, 2003 թվականի մարտի 27-ի N347-Ն որոշման մեջ լրացում, 2004 թվականի օգոստոսի 5-ի N1324-Ն որոշման մեջ լրացումներ և փոփոխություններ, 2020 թվականի մարտի 12-ի N284-Ն որոշման մեջ փոփոխություն և 2017 թվականի հոկտեմբերի 5-ի N1317-Ն որոշման մեջ լրացումներ կատարելու մասին, «Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում, Հայաստանի Հանրապետության կառավարության 2024 թվականի դեկտեմբերի 27-ի N2060-Ն որոշման մեջ փոփոխություններ և լրացումներ կատարելու և Աշխատանքի և սոցիալական հարցերի նախարարությանը գումար հատկացնելու մասին ՀՀ կառավարության որոշումների նախագծերը, որոնց վերաբերյալ հայտնում ենք հետևյալը.
1․ «Գավառի մանկատուն» պետական ոչ առևտրային կազմակերպությունը լուծարելու մասին և «Հայաստանի Հանրապետության 2025 թվականի պետական բյուջեի մասին» օրենքում վերաբաշխում և լրացում, Հայաստանի Հանրապետության կառավարության 2024 թվականի դեկտեմբերի 27-ի N2060-Ն որոշման մեջ փոփոխություններ և լրացումներ կատարելու և Աշխատանքի և սոցիալական հարցերի նախարարությանը գումար հատկացնելու մասին ՀՀ կառավարության որոշումների նախագծերի վերաբերյալ առաջարկություններ չկան:
	















Ընդունվել է ի գիտություն։






